
НИЙГМИЙН ДААТГАЛЫН САНГААС ОЛГОХ ТЭТГЭВЭР, ТЭТГЭМЖИЙН ТУХАЙ ХУУЛЬД НЭМЭЛТ ОРУУЛАХ ТУХАЙ ХУУЛИЙН ТӨСЛИЙН ҮЗЭЛ БАРИМТЛАЛ
Нэг. Хууль, тогтоолын төсөл боловсруулах үндэслэл, шаардлага.

1.1 Хууль зүйн үндэслэл, шаардлага.

Монгол Улсын Үндсэн хуулийн Арван зургадугаар зүйлийн 5 дахь хэсэгт “өндөр наслах, хөдөлмөрийн чадвар алдах, хүүхэд төрүүлэх, асрах болон хуульд заасан бусад тохиолдолд эд, мөнгөний тусламж авах эрхтэй;” гэж заасан. 

Мөн Монгол Улсын Их Хурлын 2010 оны 48 дугаар тогтоолын хавсралтаар баталсан “Монгол Улсын Үндэсний аюулгүй байдлын үзэл баримтлал”-ын 3.3.2.6-д “төрийн албан хаагчид тавигдах ёс зүй, мэдлэг, чадварын шалгуурыг олон улсын жишигт нийцүүлэн шинэчилж, цалин, хангамжийг нэмэгдүүлж, тогтвор суурьшилтай, үр бүтээлтэй ажиллах нөхцөлийг бүрдүүлнэ”, Монгол Улсын Их Хурлын 2020 оны 52 дугаар тогтоолын 2 дугаар хавсралтаар баталсан “Алсын хараа 2050”, Монгол Улсын Урт хугацааны хөгжлийн бодлогын хүрээнд 2021-2030 онд хэрэгжүүлэх үйл ажиллагаа”-ны 2.1.36-д “Цэцэрлэг, ерөнхий боловсролын сургуулийн багш, туслах багшийн ажлын ачааллыг ажлын байр, хөдөлмөрийн онцлогтой уялдуулж, тэдний үйл ажиллагааг үр дүнгээр нь үнэлж, цалин хөлс, урамшууллын тогтолцоог боловсронгуй болгон бодит цалингийн хэмжээг улсын дунджаас дээш байлгана”, Монгол Улсын Их Хурлын 2020 оны 23 дугаар тогтоолын 1 дүгээр хавсралтаар баталсан “Монгол Улсыг 2021-2025 онд хөгжүүлэх таван жилийн үндсэн чиглэл”-ийн 2.1.7-д “багшийн мэргэжлийн ур чадварыг тасралтгүй дээшлүүлэн, хөдөлмөрийн бүтээмжид суурилсан үнэлэмжийг бодитой болгож, нийгмийн баталгааг хангана” гэж тус тус заасан. 
1.2 Практик хэрэгцээ шаардлага.
Монгол Улсад төрийн болон төрийн бус өмчийн 1454 цэцэрлэг, 839 ерөнхий боловсролын сургуульд 64741 орчим багш, ажилтан ажиллаж байна. Хэдийгээр цэцэрлэг, ерөнхий боловсролын сургуулийн багш, ажилтны ажиллах нөхцөл, цалин, урамшуулалд төрөөс анхаарч хууль тогтоомжид өөрчлөлт оруулж багаа хэдий ч бодит байдал дээр цалин хөлс, урамшуулал хангалтгүй байна.

Мөн цэцэрлэг, ерөнхий боловсролын сургуулийн багш, ажилтны нийгмийн гол баталгаа болох тэтгэврийн хувь хэмжээ бага байгаатай холбоотой уг салбарт ажиллах хүний нөөцгүй болох, чадварлаг багш, ажилтны дутагдалд орох эрсдэл бий болсон. Цэцэрлэг, ерөнхий боловсролын сургуулийн багш, ажилтны ажиллах нөхцөл, ачааллаас хамаарч тэтгэвэрт гарах насны хэмжээг бууруулах шаардлагатай.
Иймд дээр дурдсан үндэслэл, шаардлагыг харгалзан Нийгмийн даатгалын сангаас олгох тэтгэвэр, тэтгэмжийн тухай хуульд нэмэлт оруулах хуулийн төслийг боловсруулж батлуулах нь зүйтэй гэж үзлээ. 

Хууль тогтоомжийн тухай хуулийн 12 дугаар зүйлийн 12.3.1 дэх заалтад тухайн асуудлыг гагцхүү хуулиар зохицуулахаар Монгол Улсын Үндсэн хуульд заасан хууль тогтоомжийн төсөл боловсруулахад хууль тогтоомжийн хэрэгцээ, шаардлагыг урьдчилан тандан судлах аргачлал хамаарахгүй гэж заасан бөгөөд хуулийн төсөл нь Монгол Улсын Үндсэн хуульд зөвхөн хуулиар зохицуулахаар заасан харилцаа тул уг судалгааг хийх шаардлагагүй болно.
Хоёр.Хуулийн төслийн зорилго, ерөнхий бүтэц, зохицуулах харилцаа, хамрах хүрээ.

Хуулийн төслийн зорилго нь цэцэрлэг, ерөнхий боловсролын сургуулийн багш, ажилтны нийгмийн даатгалаас олгох тэтгэвэр гарах нас, тэтгэвэр тогтоолгох хувь хэмжээнд өөрчлөлт оруулах, нийгмийн даатгалын хуульд тусгах, төрийн баталсан бодлогын хууль зүйн баримт бичгийн хэрэгжилтийг хангахад оршино.

Хуулийн төслийг Хууль тогтоомжийн тухай хуулийн 24 дүгээр зүйлийн 24.5.2 дахь заалтын дагуу нэмэлт оруулах хуулийн төслийн хэлбэрээр боловсруулах бөгөөд төсөлд Нийгмийн даатгалын сангаас олгох тэтгэвэр, тэтгэмжийн тухай хуульд 2 зүйл нэмэлт оруулахаар тусгана. 
Мөн хуулийн төсөлтэй холбогдуулан бусад хуультай зөрчилдөөнгүй нийцүүлэх үүднээс дагалдах хуулиудад нэмэлт, өөрчлөлт оруулах хуулийн төсөл боловсруулах шаардлагагүй.
Гурав. Хуулийн төсөл батлагдсаны дараа үүсч болох эдийн засаг, нийгэм, хууль зүйн үр дагавар, тэдгээрийг шийдвэрлэх арга хэмжээний санал.

3.1. Эдийн засгийн үр дагаврын хүрээнд.


Нийгмийн даатгалын сангаас олгох тэтгэвэр, тэтгэмжийн тухай хуульд нэмэлт оруулах хуулийн төсөлтэй холбогдуулан Хууль тогтоомжийн тухай хуулийн 12 дугаар зүйлийн 12.1.4 дэх заалтад заасан хууль тогтоомжийн хэрэгжүүлэхтэй холбогдуулан гарах зардлын тооцоо хийнэ. 

3.2. Нийгмийн үр дагаврын хүрээнд.


Цэцэрлэг, ерөнхий боловсролын сургуулийн багш, ажилтны нийгмийн баталгааг хангах, боловсролын салбар ур чадвар бүхий хүний нөөцийг бүрдүүлэх ач холбогдолтой. Мөн боловсролын салбарын хүн төвтэй хөгжлийг хэрэгжүүлэх гол хөшүүрэг болох юм.

3.3. Хууль зүйн үр дагаврын хүрээнд.


Монгол Улсын Үндсэн хууль, Монгол Улсын Их Хурлаас баталсан “Үндэсний аюулгүй байдлын үзэл баримтлал”, “Алсан Хараа-2050”, “Монгол Улсыг 2021-2025 онд хөгжүүлэх таван жилийн үндсэн чиглэл” зэрэг бодлогын баримт бичгийг хэрэгжүүлэх эрх зүйн орчин бүрдэх ач холбогдолтой юм.

Дөрөв. Монгол Улсын Үндсэн хууль болон бусад хуультай хэрхэн уялдах, түүнийг хэрэгжүүлэхтэй холбогдуулан цаашид шинээр боловсруулах буюу нэмэлт, өөрчлөлт оруулах, хүчингүй болсонд тооцох хуулийн төслийн талаар.


Хуулийн төсөл нь Монгол Улсын Үндсэн хууль болон бусад хууль тогтоомжид нийцнэ. 


Хуулийн төсөлтэй холбогдуулан дагалдах хуулийн төсөл боловсруулах шаардлагагүй.

